
Nd. 7. Frumvarp til laga [7. mál]
um löggildingu bifreiðaverkstæða.

(Lagt fyrir Alþingi á 81. löggjafarþingi, 1960.)

1. gr.
Dómsmálaráðuneytinu er heimilt að ákveða, að á tilteknum stöðum á landinu

eða á landinu öllu megi ekki inna af hendi viðgerðar- eða viðhaldsstörf á bifreiðum
eða bifhjólum, gegn greiðslu, hvorki almennar viðgerðir né sérviðgerðir, nema á
verkstæðum. sem öðlazt hafa til þess löggildingu Bifreiðaeftirlits ríkisins.

Úrskurðum Bifreiðaeftirlitsins í slíkum málum má áfrýja til ráðuneytisins.

2. gr.
Löggildingu samkvæmt 1. gr. þarf þó ekki til reksturs þjónustustöðva, sem annast

daglegt eftirlit og minni háttar viðhald bifreiða og bifhjóla.

3. gr.
Bifreiðaeftirlit ríkisins skal fylgjast með því, að löggilt bifreiðaverkstæði full-

nægi þeim skilyrðum, sem sett eru fyrir löggildingu.

4. gr.
Löggilding bifreiðaverkstæðis felur ekki í sér heimild til að láta aðra en þá,

sem iðnréttindi hafa, vinna þau störf, sem vernduð eru með lögum nr. 18 31. maí
1927, um iðju og iðnað, með síðari breytingum.

5. gr.
Með reglugerð, er ráðherra setur, skal kveða á um, hvaða skilyrði löggilt bif-

reiðaverkstæði skuli uppfylla, að því er varðar starfslið, verkstjórn, húsnæði, búnað
og reikningshald, um form löggildingarumsóknar og meðferð, afturköllun löggild-
ingar og annað það, er við kemur framkvæmd laga þessara, þar á meðal hvaða starf-
semi falli undir 2. gr. laganna.

6. gr.
Brot gegn lögum þessum og reglugerðum, sem settar verða samkvæmt þeim, varða

sektum, allt að 10000 kr., sem renna í ríkissjóð. Með mál út af slíkum brotum
skal farið að hætti opinberra mála.

7. gr.
Lög þessi öðlast gildi 1. janúar 1962.

Athugasemdir við lagafrumvarp þetta.
Frumvarp þetta er samið í iðnaðarmálaráðuneytinu, að fengnum tillögum Iðn-

aðarmálastofnunar Íslands, Félags bifreiðaverkstæðaeigenda og Félags bifvélavirkja.
Framangreind samtök hafa um skeið unnið að athugun máls þessa og meðal

annars notið í því efni tæknilegra upplýsinga og leiðbeininga norska verkfræðings-
ins Johans Meyer, er dvaldi hér á landi um hríð s. 1. vetur, á vegum Iðnaðarmála-
stofnunar Íslands.

Nýlega hafa verið sett umferðarlög, þar sem lögfestar eru mun meiri kröfur
en áður til gerðar og búnaðar skráningarskyldra vélknúinna ökutækja. Hefur slíkt
óhjákvæmilega í för með sér, að einnig verður að gera meiri kröfur til þeirra
fyrirtækja, er taka að sér viðgerðir fyrir almenning og eftirlit með slíkum tækjum.
Koma hér bæði til hagsmunir eigenda tækjanna og almennt öryggi í umferðar-
málum.



því þykir rétt að leggja til, að nokkurt eftirlit verði haft með verkstæðum,
er taka að sér slík viðfangsefni fyrir almenning, og reynt að tryggja, að þau séu
búin nauðsynlegum tækjum og rekstri þeirra að öðru leyti hagað þannig, að sem
bezt samrýmist hagsmunum almennings.

Við samningu frumvarps þessa er höfð hliðsjón af þeim reglum, sem um þessi
mál gilda í Noregi.

Um einstakar greinar frumvarpsins skulu gefnar eftirgreindar skýringar:

Um 1. gr.
Gert er ráð fyrir, að dómsmálaráðuneytið ákveði hvar og í hve ríkum mæli

verkstæði þurfi löggildingu til að vinna megi þar hin ýmsu viðgerðar- eða við-
halds störf bifreiða og bifhjóla, þar sem eðlilegt þykir, að ráðherra sá, sem fer með
bifreiða- og umferðarmál, fjalli um þessi mál, enda heyrir Bifreiðaeftirlit ríkisins,
sem ætlað er að veita löggildingar og hafa aðaleftirlit með framkvæmd laganna,
undir dómsmálaráðuneytið.

Með orðinu "sérviðgerðir" er átt við t. d. viðgerðir á rafkerfi bifreiða o. þ. h.
og er lagt til, að til slíkra sérviðgerða sé einnig heimilt að krefjast löggildingar
verkstæðis.

Um 2. gr.
Eðlilegt þykir að undanþiggja þjónustustöðvar, sem annast daglegt eftirlit

ökutækja og vandalitla viðhaldsvinnu, svo sem smurningu, áfyllingu brennsluefnis,
sýru eða vatns á rafhlöður, hreinsun bifreiðar og annað slíkt, sem telja verður
vanalegt, að eigandi bifreiðar eða bifreiðar stj óri vinni, en stundum er þó gert á sér-
stökum þjónustustöðvum.

Um 3. gr.
Gert er ráð fyrir, að nánar verði kveðið á um framkvæmd eftirlits með bifreiða-

verkstæðum í reglugerð, sbr. 5. gr. frumvarpsins.
Eðlilegt virðist, að maður sá, sem eftirlitið annast, sé meistari í bifvélavirkjun,

enda æskilegt, ef við verður komið, að hann hafi nokkra reynslu sem starfsmaður
á bifreiðaverkstæði.

Um 4. gr.
Löggilding sú, sem frumvarp þetta gerir ráð fyrir, hnígur fyrst og fremst i

þá átt, að gerðar verði strangari kröfur til húsnæðis og tækja á verkstæðunum
sjálfum, en að sjálfsögðu felur frumvarpið ekki í sér neina breytingu á einka-
rétti faglærðra iðnaðarmanna til að leysa af hendi hin faglegu störf, né er heldur
ætlunin að takmarka þá möguleika, sem verkstæðin nú hafa til þess að láta ófag-
lærða aðstoðarmenn leysa af hendi einföld störf.

Um 5. gr.
í reglugerð þeirri, sem gert er ráð fyrir í greininni, myndu m. a. verða ákvæði

um menntun og réttindi starfsmanna, húsrými og lágmarkskröfur um véla- og
tækjabúnað löggiltra bifreiðaverkstæða. Einnig yrði þar nánar skilgreint hvaða
starfsemi fellur undir þjónustu þá, sem um getur í 2. gr. frumvarpsins, og hver
mörk eru milli þjónustustöðva og bifreiðaverkstæða.

Um 6. gr.
Grein þessi þarfnast ekki skýringar.

Um 7. gr.
Talið er nauðsynlegt að gefa bifreiðaverkstæðum hæfilegan frest til þess að

koma á hjá sér nauðsynlegum breytingum og afla sér tækja þeirra, sem eru skil-
yrði til löggildingar.


